
506M203855M200019M203247M 

  side 1 av 3

SAKSUTSKRIFT

Saksbehandler Hilde Stuestøl Berg

Lokal forskrift om gebyr for sakshandsaming, tilsyn og kontroll etter 
forureiningsregelverket, Åseral kommune

Saksgang Møtedato Saknr
1 Hovudutval for drift og utvikling 21.10.2026 42/26

Hovudutval for drift og utvikling har behandlet saken i møte 21.10.2026 sak 42/26

Møtebehandling

Kommunedirektøren si innstilling vart samrøystes vedteke.

Hovudutval for drift og utviklings vedtak 

Jf. forvaltningslova § 37 vedtek Åseral kommune å legge forslag til «Lokal forskrift om gebyr for 
sakshandsaming, tilsyn og kontroll etter forureiningsregelverket, Åseral kommune» ut til offentleg 
ettersyn. 

Frist for innspel er 21.12.2026. 

Etter høyringsperioden vert endeleg forslag til forskrift lagt fram for kommunestyret til vedtak.

Lokal forskrift om gebyr for sakshandsaming, tilsyn og kontroll etter 
forureiningsregelverket, Åseral kommune

Kommunedirektøren si innstilling:
Jf. forvaltningslova § 37 vedtek Åseral kommune å legge forslag til «Lokal forskrift om 
gebyr for sakshandsaming, tilsyn og kontroll etter forureiningsregelverket, Åseral 
kommune» ut til offentleg ettersyn. 

Frist for innspel er 21.12.2026. 

Etter høyringsperioden vert endeleg forslag til forskrift lagt fram for kommunestyret til 
vedtak. 

Vedlegg
Forskrift om gebyrer for sakshandsaming og kontroll etter forureiningsregelverket, 
Åseral kommune - off. ettersyn

Bakgrunn
Åseral kommune har ansvar for sakshandsaming, tilsyn og kontroll på fleire område etter 
forureiningsregelverket. Dette omfattar mellom anna sakshandling av mindre avløpsanlegg og tilsyn 
med desse. 

Det er naudsynt med forskrift for å ha eit tydeleg rettsleg grunnlag for å krevje inn gebyr. Sjølve 
gebyrplikta vert fastsett i forskrifta, medan storleiken på gebyra kan fastsetjast årleg gjennom 
kommunen sin prisliste. 

Hovudforskjellen med å etablere ein lokal forskrift er at det med denne forskrifta vert heimel for å ta 
eit årleg gebyr for tilsyn og kontroll for alle private avløpsanlegg. Samstundes som det vert eit 
tydlegare heimelsgrunnlag for gebyr for sakshandsaming på fleire område innan 
forureiningsregelverket. 

Sakshandsaming, kontroll og tilsyn på desse områda krev kommunale ressursar. Forureiningslova § 
52 a og forureiningsforskrifta gir kommunen heimel til å fastsetje forskrift om gebyr for slikt arbeid. 
Forureiningslova § 52 a fastset samtidig at gebyra samla ikkje skal overstige kommunen sine 
kostnader ved sakshandsaminga eller tilsynsordninga. 

Innhaldet i forskrifta
Føremålet med forskrifta er å sikre at kommunen får dekt kostnadene sine til sakshandsaming, tilsyn 
og kontroll etter forureiningsregelverket, innanfor rammene av sjølvkostprinsippet. Forskrifta legg 
opp til at gebyra ikkje skal overstige kommunen sine faktiske kostnader. Dei konkrete gebyrsatsane 
skal gå fram av kommunen sin årlege prisliste og skal vedtakast av kommunestyret.

Forskriftsforslaget omfattar gebyr knytt til:
- forureina grunn ved byggje- og gravearbeid
- utslepp av sanitært avløpsvatn frå bustader, fritidsbustader og liknande
- utslepp av kommunalt avløpsvatn frå mindre tettstader
- utslepp eller påslepp av oljehaldig avløpsvatn
- påslepp av feitt-/fetthaldig avløpsvatn.

Åseral har svært få saker som vert omhandla av kapitla om forureina grunn og om utslepp av 
oljehaldig avløpsvatn er saker. Vi har likevel valt å ta dei med i forskrift slik at det ligg klart den dagen 
det er aktuelt. 

Årleg gebyr for kontroll og tilsyn
Forskriftsforslaget legg opp eit årleg gebyr for kommunen sitt arbeid med kontroll og tilsyn, mellom 
anna med private avløpsanlegg. Gebyret skal finansiere den samla tilsynsordninga og ikkje berre 
fysisk tilsyn på det enkelte anlegget. Arbeidet kan mellom anna omfatte registerhald, kontroll av 
utsleppsløyve, gjennomgang av tømme- og servicerapportar, dokumentkontroll, planlegging og 
gjennomføring av tilsyn og oppfølging av avvik.

Eit årleg gebyr inneber derfor ikkje at kommunen skal gjennomføre fysisk tilsyn på kvart anlegg kvart 
år. Kostnadene ved ei tilsynsordning kan fordelast over fleire år og mellom anlegga som er omfatta 
av ordninga. Miljødirektoratet legg til grunn at kommunar som har fastsett gebyrforskrift etter 
forureiningsforskrifta § 11-4, kan krevje gebyr for tilsyn.

Vurdering
Kommunedirektøren vurderer at det er behov for ei lokal forskrift som gir eit klart rettsleg grunnlag 
for å krevje gebyr for kommunen si sakshandsaming, kontroll og tilsyn etter forureiningsregelverket.

Dette er særleg aktuelt for private avløpsanlegg. Kommunen har ansvar for å følgje opp at anlegga 
tilfredsstiller krav i utsleppsløyve og regelverk. For å kunne gjennomføre dette arbeidet på ein 
systematisk måte, er det behov for ei jamleg tilsynsordning.

Eit årleg gebyr for kontroll og tilsyn vil gjere det mogleg å fordele kostnadene ved ordninga på dei 
anlegga som er omfatta, også når fysisk tilsyn ikkje vert gjennomført kvart år. Gebyret skal bereknast 
etter sjølvkost og kan ikkje overstige kommunen sine kostnader med ordninga.

Kommunedirektøren vurderer at forskrifta vil gi eit meir føreseieleg og oversiktleg system for både 
kommunen og dei gebyrpliktige. Forskrifta fastset kva kommunen kan krevje gebyr for, medan dei 
konkrete satsane vert fastsette årleg av kommunestyret.

Før forskrifta vert endeleg vedteken, skal aktuelle partar få høve til å uttale seg. Kommunedirektøren 
tilrår derfor at forskriftsforslaget vert lagt ut på offentleg ettersyn og høyring i 8 veker.

Konklusjon
Kommunedirektøren tilrår at forslag til forskrift vert lagt ut på offentleg ettersyn og høring i 8 veker. 

